
忠宣

　〈言行錄云劉忠宣公之爲人也明議治體如賈太傅通達國事如陸敬輿質直不阿如汲長孺廉潔不私如包〉

　〈希仁忠誠懇切如司馬君實是固先民之遺軌也白沙陳公獻章謂東山先生愛百姓如已子吳公廷舉謂古〉

　〈人有言憂民如有病見客似無官公足以當之〉

六月加洪鍾太子少保陞林俊右都御史藍章副都御史

　〈時洪鍾以總制至四川與林俊議多不合軍機牽制每不得速進討藍廷瑞等招集散亡勢復大振攻燒營山〉

　〈縣治殺僉事王源洪鍾及會林俊督四川兵陝西廵撫都御史藍章督陝西及檄湖廣河南兵分路進勦鍾與〉

　〈俊親監督之湖廣兵先追及于陝西石泉縣尉斗埧賊見官兵追急求招撫令至四川東鄉縣金寶寺聽撫鍾〉

　〈給榜示幷檄召廷瑞等約日出降賊意在緩師延至六月十四日始至信地依山駐營廷瑞本恕俱不出但使〉

　〈人來言欲得營山縣治或臨江市駐其衆方出見且要取旗牌官爲質鍾等俱許之鄢本恕來見囘營藍廷瑞〉

　〈使復來見且降且肆殺掠仍于松樹埡劫虜民家計欲脱走官兵分七哨周匝防守巡邏甚密不得聞賊勢窘〉

　〈漸潰散十五日廷瑞以所掠女子許爲已女嫁與領兵士舍彭世麟爲妾以結驩世麟白軍門受之遂邀賊首〉

　〈至營宴會鍾令廷瑞所親鮮于金說廷瑞及本恕于十六日帥諸賊二十八人同至彭世麟赴宴伏兵盡擒之〉

　〈衆聞變遂大潰四出奔軼山谷鍾等遣諸路兵分道追勦之擒斬溺死幷俘獲婦女老弱騾馬兵仗甚衆捷聞〉

　〈故有是陞賞旣而江津仁壽逋賊方四任鬍子及麻六兒等復殘破蜀土民益疲困〉

七月流賊劉六劉七齊彥名等作亂劫掠畿內州縣

　〈按劉六等皆霸州文安響馬賊時太監谷大用馬永成張忠皆霸州文安人劉六等嘗因諸內官家人混入禁〉

　〈內至豹房縱觀　上遊幸之所及爲都御史甯杲所逼遂聚衆拒捕劉瑾誅杲亦罷廢兵部尙書王敞行有司〉

　〈擒捕已獲齊彥名監之安肅縣劉七等帥衆劫獄奪去旬日閒聚至數百所在窮民響應增至數千遂横行北〉

　〈方〉

--

八月流賊劉六等擁衆北向京師戒嚴　上命兵部侍郎

陸完提督軍務師已出涿州忽報賊在固安甚急　上召

李東陽楊廷和梁儲至左願門問曰賊在東師乃西出恐

緩不及事適令兵部追還陸完令東出東陽等對曰甚當

但恐官軍在北賊若南奔逸不可制　上曰張俊等皆在

南料亦無害東陽復奏曰願朝廷賞罰嚴明諸將效力必

有成功　上慰諭令退○四川巡撫都御史林俊乞致仕

許之時見用事者每各邊征勦必以其子弟私人寄名兵

籍冒報功次陞賞俊一切拒絕不許衆皆惡之且與總制

洪鍾議多不合因乞致仕疏上內批卽允時蜀賊餘黨猶

未平科道保留不得俊歸蜀人號哭追送未幾而兩川之

寇復熾矣

　〈名臣錄云俊平生不愛官爵不趍權勢不擇利害不畏強禦坑犯顏敢諫之節高難進易退之風用兵以殺降〉

　〈爲大戒以撫綏爲上策蜀人咸畏之如神明比于宋張詠嘉靖初起爲刑部尙書〉

改兵部尙書王敞掌通政司事調刑部尙書何鑑爲兵部

尙書時流賊勢日熾敞束手無策言官等論敞不職遂改

敞而以鑑代之○以惠安伯張偉充總兵官右副都御史

馬中錫提督軍務統京營兵征流賊○流賊劉六趙風子

等分掠河南山東

　〈按風子名璲霸州文安縣諸生有勇力好任俠先是劉六劉七齊彥名邢老虎楊虎率衆萬餘攻掠文安璲偕〉

